
Dunyoda axborot jamiyatining shakllanishi va rivojlanishi sharoitida, ayniqsa soʻnggi bir 

necha oʻn yilliklarda ommaviy axborot vositalarining ommaviy ongga taʼsirining sezilarli oʻsishini 
kuzatish mumkin. Ommaga axborot-psixologik taʼsir haqida gapirganda, biz shuni tushunishimiz 
kerakki, bunday taʼsirlar, birinchi navbatda, shaxs va ommaning ruhiyatiga qaratilgan boʻlib,  
ommaviy axborot vositalaridan kelayotgan maʼlumotlarni tanqidni istisno qilgan tarzda qabul qilish 
hamda ongga muayyan stereotiplarni singdirish maqsadida roʻy beradi. Bu jarayonda maʼlumotlar 
orqali maʼlum bir hodisaga kerakli fikr yoki munosabatni shakllantiriladi. Ommaviy axborot 
vositalari bu yerda ongning asosiy manipulyatorlari sifatida harakat qilishadi, chunki aynan ommaviy 
axborot vositalari stereotipik maʼlumotlarni uzatish orqali omma ongini toʻmtoq qilib, shaxsda real 
voqelik xususida tanqidiy munosabat boʻlishini istisno qiladigan axborot muhitini yaratadi. Bugungi 
dunyoda xolislikka daʼvo qiladigan, lekin aksariyat hollarda muayyan ijtimoiy buyurtma  asosida 
faoliyat koʻrsatadigan ommaviy axborot vositalarining taʼsir obyekti aynan stereotiplar boʻlmoqda 
deb aytish  mumkin. Stereotiplar anʼanalar va odatlarning mustahkamlanishiga hissa qoʻshadi. Ular 

avloddan-avlodga oʻtib kelayotgan tajribaga asoslangan. Stereotiplar, odatlar, umumiy qabul qilingan 
va umumiy tushunilgan meʼyorlar tufayli inson uchun oldindan aytib boʻladigan va tushunarli 
boʻladi. Ijtimoiy stereotip maʼlum bir ijtimoiy muhitda (sinonimi ijtimoiy shtamp); ijtimoiylashuv 
jarayonida shaxs tomonidan oʻzlashtiriladi [1;473]. L.I. Grishaeva va L.V. Surikovaning soʻzlariga 
koʻra, stereotiplar odamlar, voqealar, faktlar va ular oʻrtasidagi munosabatlarning soddalashtirilgan 
tasvirlari va boshqalar boʻlib, dunyoni tasniflash va insonning dunyo va jamiyatga moslashishiga 
yordam berish uchun kognitiv model boʻlib xizmat qiladi [2;312]. Stereotiplar inson faoliyatini 
tashkillashtiruvchi ajralmas xususiyatlardan biri. Har qanday masala boʻyicha hech qanday maʼlumot 
yoʻq boʻlganda, bu masalani qamrab olgan birinchi maʼlumot muhim ahamiyatga ega boʻladi va 
omma tomonidan juda ijobiy qabul qilinadi. Shuning uchun u yoki bu materialni taqdim etishda 
ustuvorlik tamoyiliga rioya qilishning roli juda muhim hisoblanadi. Shuni ham eʼtiborga olish 
kerakki, bir xil maʼlumotni takrorlash uning ongsiz ravishda esda qolishiga olib keladi, hatto u butun 
ommani qamrab olish shart emas. Ommaviy ong oʻz xususiyatiga koʻra bunday maʼlumotni oʻzining 
butun “tanasiga” qamrab olishi kuzatiladi. Omma psixikasiga axborot va psixologik taʼsir omma 
orasida muayyan mafkuraviy munosabatlarni shakllantirishga qaratilgan. Zamonaviy dunyoda 
stereotiplar saqlanishi yoki muayyan tarzda oʻzgarishi ommaviy ongdagi jarayonlar sirasiga kiradi. 
Ommaviy ong keng maʼnoda odamlarning katta ommasining ongi sifatida tushuniladi va tor maʼnoda 
maʼlum vositalar, birinchi navbatda ommaviy axborot vositalari taʼsiri ostida paydo boʻladigan 
kundalik ongning oʻziga xos shaklidir.  

“Ommaviy ong” iborasi ilmiy adabiyotlarda XIX asrning oʻrtalaridan boshlab qoʻllanila 
boshlandi va u majoziy xarakterga ega boʻlgan, tavsiflovchi  tushuncha hisoblanadi (G.Lebon). U 
ilmiy atama sifatida faqat XX asrning 20-30-yillarda qoʻllanila boshlandi Ommaviy axborot vositalari 
ongning asosiy manipulyatorlari sifatida ishlaydi. Bugungi kunda ommaviy ongni manipulyatsiya 
qilishning turli usullari va mexanizmlari faol qoʻllanilmoqda.  Ommaviy axborot vositalari boʻyicha 
mutaxassis angliyalik J.Brays oʻtgan asr oxirida nashr etilgan “Amerika respublikasi” kitobida 
AQShda jamoatchilik fikriga taʼsir koʻrsatishning odatdagi mexanizmini tahlil qilgan. Uningcha, bu 
mexanizm, toʻgʻrirogʻi jamoatchilik fikrini manipulyatsiya qilish jarayoni toʻrt bosqichni oʻz ichiga 
oladi: birinchi bosqichda – biror bir voqea toʻgʻrisida «dalillar va hikoya”, “turli-tuman fikrlar” bayon 
etiladi. Bu haqda betaraf mulohazalar bayon etiladi, “bu toʻgʻrisida goʻyo hamma fikr almashmoqda” 
degan taassurot yaratishga harakat qilinadi.Ikkinchi bosqichda – (ertalabki va kechki) gazetalar voqea 
toʻgʻrisida aniqroq fikr bildirib, undan kutilayotgan natijalar haqida soʻz yuritiladi. Bu bilan oddiy 
fuqarolarning fikri bir toʻxtamga yaqinlashayotganday boʻladi. Bir necha baho beriladi.Uchinchi 
bosqichda – bayon etilayotgan bahs va munozaralarda muayyan aniq va kerakli nuqtai nazar 
foydasiga barcha boshqa izoh va dalillar olib tashlanadi (ulardan “koʻz yumiladi”). Baholardan, 
fikrlardan biri haqiqatga yaqinday taassurot tugʻiladi. Toʻrtinchi bosqichda – voqeaga berilgan baho, 
xulosa oddiy fuqaro odamlarning manfaatlaridan kelib chiqadigan, jamoatchilikning yakdil fikri 
sifatida tasvirlanadi. Aslida esa, bunday hollarda obyektiv,  xolis axborot emas, balki “kerakli” nuqtai 
nazar ommaga tiqishtirilgan boʻladi [3; 147].Ommaviy axborot vositalari rivoji hozirgi davrdagi 
gʻoyaviy kurashga oʻziga xoslik bagʻishlamoqda. Bu jumladan, maʼlumotlar oqimi manfaatdorlik 
nuqtai nazaridan yetkazilishida yoki qarama-qarshi xarakterdagi maʼlumotlarni ataylab poyma-poy 
berish orqali odamlar idrokini susaytirishga intilishda yaqqol namoyon boʻladi. Shu bilan birga, bu 
oʻziga xoslik jamiyat aʼzolaridan tizimli ravishda axborotning muayyan qatlamini yashirishga, ularni 
muhokama obyektiga aylantirmaslikka intilishda ham yaqqol koʻrinadi.Har kuni dunyoda millionlab 
voqealar sodir boʻladi. Ammo, odatda ommaviy axborot vositalari tomonidan  kishilar diqqatiga 
muayyan ijtimoiy-siyosiy kuchlar manfaatidan kelib chiqib eʼtibor qaratgan masalalargina havola 
etiladi. Bu ularning hodisalarni yoritishning ustuvor yoʻnalishlarini belgilab berishini, muayyan 
maʼlumotlarni olish, talqin qilish, baholash va tarqatish orqali fuqarolarda tegishli fikr va xulosalar 
shakllanishiga xizmat qilishini koʻrsatadi. Bu ommaviy axborot vositalari ijtimoiy fikrni kerak 
boʻlgan shaklga yoʻnaltira olishi, u bilan manipulyatsiya qila olishidan dalolat beradi. Mazkur 
jarayonda soxta, toʻqib chiqarilgan axborotni haqiqat sifatida taqdim etish, voqelikni bir yoqlama 
yoki buzib koʻrsatish, reallikni adekvat qabul qilishga yordam beradigan muhim elementlarini 
yashirishga alohida eʼtibor berilishini taʼkidlash zarur. 

Ommaviy axborot vositalari odamlar ongiga stereotiplar, xulq-atvor standartlari, ijtimoiy 
afsonalar va siyosiy illyuziyalarni faol ravishda joriy yetadi. Birinchi marta "ijtimoiy stereotip" 
tushunchasini V. Lippman oʻzining "Jamoatchilik fikri"kitobida ishlatgan. U.Lippman ommaviy 
ongni, shuningdek, jamoatchilik fikri va ommaviy ongni tartibga solishda matbuotning rolini tahlil 
qildi va stereotiplar – oldindan oʻylangan fikrlar – idrok jarayonini boshqaradi degan xulosaga keldi 
[4]. Lippman stereotiplarning bir nechta xususiyatlarini aniqladi: ular hayotni soddalashtiradilar; ular 
koʻpincha notoʻgʻri; ular odamning oʻzi tomonidan ishlab chiqarilmaydi, balki tashqaridan 
assimilyatsiya qilinadi; juda barqaror. "Stereotip" soʻzining oʻzi yunon tilidan "qattiq iz"deb tarjima 
qilinadi. Bu voqealarning maʼlum tasvirlarini shakllantirishga yordam beradigan, shuningdek, 
dunyoga kengroq qarashimizga toʻsqinlik qiladigan oʻziga xos fikrlash tamgʻasi. Stereotiplash 
maʼlum maʼnoda "miya dangasaligi" hisoblanadi. Agar boshqalar siz uchun uzoq vaqt oʻylagan 
boʻlsa, nega mustaqil ravishda oʻylash kerak? Agar jamiyat ilgaridan biri yaxshi, ikkinchisi yomon 
deb qaror qilgan boʻlsa, nima uchun kuchingizni odamlarning xatti-harakatlarini obyektiv tahlil 
qilishga sarflashingiz kerak? XXI asrda nafaqat texnologiya, balki odamlarning tafakkuri ham 
rivojlanib borayotgan stereotiplar dunyoni idrok etishda tobora koʻproq muammolarni keltirib 
chiqarmoqda va ularning ufqlarini toraytirmoqda. Oʻz fikrlarini toʻgʻri ifodalash va ularning 
argumentatsiyasi rivojlanayotgan shaxsning ajralmas qismidir. Shaxs stereotip tufayli u yoki bu 
narsani obyektiv baholay olmaydi va tahlil qila olmaydi. U yoki bu voqeani tavsiflagan guvohlar 
albatta unga muqarrar biror narsa qoʻshib aytishadi. Shuning uchun, voqeani tushuntirish kabi 
koʻrinadigan narsa, aslida uning modifikatsiyasi boʻlib chiqadi. Stereotiplarni yaratadigan va ularni 
qoʻllab-quvvatlaydigan taʼsir koʻrsatish mexanizmlari eng koʻp tarqalgan. Dunyo voqealari haqidagi 
tasavvurlarimiz aslida ular bilan toʻqnashganimizdan ancha  oldin shakllanib boʻladi. Stereotiplar 
bizning anʼanalarimizning asosi,  jamiyatdagi mavqeyimizni himoya qilish usuli boʻlib xizmat qilishi 
mumkin.  

Dunyoning stereotipik tasviri toʻliq boʻlmasligi mumkin, ammo bu biz moslashgan dunyoning 
rasmidir. Bu dunyoda odamlar va narsalar belgilangan joylarini egallab, kutilgan tarzda harakat 
qilishadi. Stereotip tizimi neytral emas. Stereotiplar bizning oʻzimizni hurmat qilishimiz kafolati 
boʻlib xizmat qiladi: ular tashqi dunyoga oʻz ahamiyatimizni anglashimizni aks ettiradi, jamiyatdagi 
mavqeyimiz va huquqlarimizni himoya qiladi. Qatʼiy aytganda, bizning ongimizda obyekt tasvirini 
shakllantirish har doim stereotip elementini oʻz ichiga oladi, yaʼni obyekt uchun muhim boʻlgan 
obyektning tomonlari va xususiyatlarini olinib, subyekt uchun nomuhimlari  soqit qilinadi, maʼlum 
darajada soddalashtiriladi. Stereotiplar sifatida belgilangan tasvirlarning barqarorligi ularning 
shakllanishining oʻziga xos xususiyatlari bilan beriladi. Birinchidan, stereotip har doim insonning oʻz 
tajribasidan uzoqdir. Zamonaviy jamiyatda stereotiplarning asosiy manbai koʻpincha tegishli 
tanlangan ommaviy axborot vositalarining xabarlaridir. Ikkinchidan, stereotipning barqarorligi uning 
avval boshidan dasturlanganligi bilan taʼminlanadi, bu narsa uni oʻzgarishlar va yoʻq qilinishidan 
himoya qiladi. Masalan, siyosiy stereotiplar insonning toʻgʻridan-toʻgʻri empirik tajribasidan eng 
uzoq masofada shakllanadi va shuning uchun ular eng barqaror tavsifda boʻladi [5]. Oddiy odam faqat 
davom etayotgan siyosiy jarayonlarning tashqi koʻrinishini koʻradi. Bir vaqtlar, Uinston Cherchill 
sovet siyosatini "gilam ostidagi buldoglar jangi" deb atagan edi (garchi bu taʼrifni boshqa har qanday 
davlat siyosati bilan bogʻlash mumkin boʻlsa-da). Oddiy odam faqat "gilam" harakatini koʻra oladi. 
"Gilam ostida" nima boʻlayotganini tushunishimiz koʻp jihatdan oʻz kasbiga koʻra muayyan siyosiy 
stereotiplarni yaratgan odamlarga bogʻliq. Siyosatni bilish deb bilgan narsamiz,  aslida faqat siyosiy 
texnologlarning bizga taqdim etgan oʻziga xos faoliyati mahsuli boʻlishi mumkin. Stereotip, goʻyo 
hamma vaqt "omon qolish"i ga qaramay, abadiy emas. Turli sotsiologik tadqiqotlar natijalari 
ommaviy axborot vositalarining taʼsiri ostida turli xil madaniy, siyosiy, gender, ijtimoiy  qadriyat 
yoʻnalishlarida oʻzgarishlar roʻy berishi koʻrsatmoqda: ayol va erkak ijtimoiy rollari haqidagi 
anʼanaviy gʻoyalarning oʻzgarishi, boshqa narsalar qatori, ayniqsa, axborotlashgan zamonaviy 
jamiyatda ommaviy axborot vositalari taʼsiri ostida ham sodir boʻlmoqda. Aytaylik, erkak odam 
boquvchi va xotini uy bekasi boʻlgan rollarni patriarxal taqsimlash bilan bogʻliq gender stereotipi, 
oilaning anʼanaviy modelini tasdiqlayotgan zamonaviy ommaviy axborot vositalari tufayli ham  
oʻtmishga aylandi, ayol faol, zamonaviy va maqsadli shaxs sifatida namoyon boʻlmoqda. Siyosiy 

soha bilan bogʻliq stereotiplarning yana bir variantini ommaviy ham axborot vositalarida kuzatish 
mumkin. Siyosiy stereotiplar hodisasi ikki tomondan, birinchidan, turli siyosiy arboblarga nisbatan, 
ikkinchidan, mamlakat haqidagi fikr natijasida koʻrib chiqiladi. Mamlakatning siyosiy imidjining 
stereotiplarini shakllantirishda, albatta, ommaviy axborot vositalari muhim rol oʻynaydi: aynan 
ommaviy axborot vositalari oqimi orqali odamlar barcha siyosiy voqealar haqida dastlabki 
gʻoyalarini oladilar, ularning har biri maʼlum bir tusga ega boʻladi. Ommaviy axborot vositalari orqali 
biz maʼlumot olamiz va koʻpincha unga qanchalik ishonishimiz mumkinligi haqida hayron boʻlamiz. 
Siyosiy stereotiplar haqida gapirganda, shuni taʼkidlash kerakki, tinchlik davrida ular odatda 
oʻzgarmaydi, lekin har qanday mojaro yuzaga kelishi bilan mamlakatga munosabat oʻzgarishi tabiiy. 
Odatda OAV mojaroni tomonlarning biri uchun foydali boʻlgan joydan siyosiy vaziyatni tasvirlashni 
afzal deb biladi..         

Stereotiplar butun jamiyat hayoti va alohida odamlarning turli guruhlari bilan chambarchas 
bogʻliq boʻlganligi sababli, ommaviy ongni manipulyatsiya qilish osonroq boʻladi. Binobarin, 
ommaviy axborot vositalari orqali efirga uzatilayotgan axborot boshqa hodisalar va ijtimoiy 
harakatlarga nisbatan maʼlum munosabatni manipulyatsiya qilish va tatbiq etish, shuningdek, ularga 
stereotipik munosabatni efirga uzatishning oʻziga xos quroliga aylanadi. Inson qanchalik koʻp 
stereotiplarga ega boʻlsa, u shunchalik kam maʼlumotli va boshqalar tomonidan manipulyatsiyaga 
uchraydigan hisoblanadi. Bunday odamlarni "yetaklanadiganlar"deb atashadi.Hozirgi kunda har kim 
har qanday vaziyat boʻyicha oʻz fikriga ega boʻlishi kerak, har kim mustaqil fikrlay olishi va nima 
boʻlayotganini xolisona baholay olishi kerak. Oʻz fikrlarini toʻgʻri ifodalash va ularning 
argumentatsiyasi rivojlanayotgan shaxsning ajralmas qismidir. Bu insonparvar jamiyatning ajralmas 
xususiyatidir [6; 4-5]. Shu bilan birga bizga muayyan stereotiplar kerak. Stereotipik fikrlash hamma 
uchun umumiydir. Stereotiplar takrorlanadigan vaziyatlarda tezda qaror qabul qilishimizga yordam 
berish uchun aqliy kuch va vaqtni tejashga yordam beradi.  

